
Úrskurður 

Samgöngustofu nr. 118/2024 vegna kvörtunar um aflýsingu  
á flugi Play nr. OG111 þann 23. apríl 2023  

 

I. Erindi 

Þann 30. maí 2023 barst Samgöngustofu (SGS) kvörtun frá AB (kvartendur). Kvartendur áttu 
bókað far með flugi nr. OG111 á vegum Play (PA) þann 23. apríl 2023 frá Boston til 
Keflavíkurflugvallar. Í kvörtuninni kemur fram:   

 
Áttum flug frá Boston-Keflavíkur með Play 23.04.2023 kl. 19:15. Klukkutíma fyrir 
brottför var ferð aflýst og okkur sagt að fara út úr brottfarasal og sækja töskur. Við 
munum fá frekari fyrirmæli seinna. Flugvélin flaug stuttu síðan án farþega til Íslands. 
Ekkert heyrðist frá flugfélaginu eftir það, hvað væri í boði og hvaða rétt við hefðum. 
Átti flug með Icelandair frá Keflavík til Alliance 4 klst fyrir áætlaða lendingu frá Boston 
með Play (sjá meðsent). Ákvað að kaupa flug með Icelandair frá Boston sem fór kl. 
20:50 til að missa ekki af flugferðinni til Alliance. Óskaði eftir endurgreiðslu á þessu 
flugi gegnum samskiptavef Play. Þeir telja að vegna aðstæðna væri þeim ekki skylt að 
endurgreiða mér flug hjá Icelandair sem ég mótmælti. 

 
Kvartendur fara fram á staðlaðar skaðabætur á grundvelli reglugerðar EB nr. 261/2004 um 
sameiginlegar reglur um skaðabætur og aðstoð til handa farþegum sem er neitað um far og 
þegar flugi er aflýst eða mikil seinkun verður, sbr. reglugerð nr. 466/2024 um réttindi 
flugfarþega.  
 
Kvartendur fara einnig fram á endurgreiðslu kostnaðar vegna ófullnægjandi aðstoðar af hálfu 
PA. 
 
 

II. Málavextir og bréfaskipti 

SGS sendi kvörtunina til umsagnar PA með tölvupósti þann 30. maí 2023. Í svari PA, sem barst 
þann 5. júní 2023, kemur eftirfarandi fram:  

Í flugi PLAY frá KEF-BOS (OG111- TF-PPF) 23. apríl fékk farþegi alvarleg 
ofnæmisviðbrögð. Vegna þessa neyddumst við til að nota alla súrefniskúta okkar um 
borð. Óskað var eftir læknishjálp við komu til BOS og fékk farþeginn þá aðstoð sem 
óskað var eftir. Til að fljúga með farþega frá BOS-KEF (OG112) þurfti að lágmarki 4 
súrefniskúta, en skv. stöðluðum verklagsreglum þarf að vera a.m.k. einn súrefniskútur 
fyrir hverja áhöfn. Haft var samband við MC í BOS í von um að finna súrefniskút, en 

leitin bar ekki árangur. Af þeim sökum neyddumst við til að fljúga OG112 BOS-KEF 
23. apríl án farþega, sem er ástæða aflýsingar.  

Farþegar fengu tilkynningu um seinkunina og þeim gefnir fjórir valkostir.  Vegna 
mannlegra mistaka starfsmanns var ástæða seinkunar ,,technical", en hún átti með réttu 
að vera ,,medical" 

Farþegar í bókun M19GL5 fengu tilkynninguna senda, án þess þó að velja eitthvað af 
ofangreindum valkostum.  

Farþegar geta átt rétt á skaðabótum frá flugfélögum þegar seinkun verður á flugáætlun 
skv. reglugerð 261/2004. Hins vegar eru flugfélög ekki bótaskyld skv. reglugerðinni ef 
rekja má seinkun til óviðráðanlegra aðstæðna, eins og í þessu tilviki hér. Samkvæmt öllu 
ofangreindu eiga farþegar í bókun M19GL5 ekki rétt á skaðabótum. 

Meðfylgjandi voru gögn um tölvupóstsamskipti PA vegna aflýsingarinnar og tilkynningu um 
aflýsingu. 

SGS sendi kvartendum svar PA til umsagnar þann 5. júní 2023. Í svari kvartenda kom fram: 

Ég fékk ekki neinn póst frá Play tengt aflýsingu á áðurnefndu flugi. Konan mín fékk 
sent SMS frá Play þar sem var tilkynnt aflýsingu á flugi vegna ´technical reasons´. 

Hafði mjög stuttan tíma til að bóka  í næsta flug (skv fyrsta valkosti gefin upp af Play 
´Travel on next available flight) sem var Icelandair og fór rúmlega klukkutíma eftir 
áætlaða brottför Play. 

Hafði engan annan valkost þar sem ég átti annað flug rétt eftir að Play áætlaði að lenda 
í Keflavík. 

Hafði samband við Icelandair seinna og það kom þeim ´Spánsk fyrir sjónir´ að Play 
hefði ekki getað útvegað súrefniskúta þar sem Boston Logan væri ekki einhver afdanka 
flugvöllur heldur einn af stærstu í Bandaríkjunum. Einnig staðfestu þeir að Play væri 
skylda að endurgreiða mér flugmiðan með þeim. 

Skil ekki í þrjóskunni að Play neiti að greiða flugmiðan hjá Icelandair að upphæð 
194.540 kr en vilja frekar greiða flugmiða sem var ekki nýttur og bætur 
(2*600EUR=182.400). 

Þess vegna held ég við fyrri kröfu að Play greiði flugmiða með Icelandair auk bóta og 
til vara allavega flugmiðan með ég neyddist til að kaupa vegna aflýsingar þeirra á flugi. 

 
III. Forsendur og niðurstaða Samgöngustofu 

SGS fer með eftirlit með réttindum neytenda samkvæmt ákvæðum XVI. kafla laga um loftferðir 
nr. 80/2022 og skal grípa til viðeigandi aðgerða til að tryggja að réttindi farþega séu virt, sbr. 2. 
mgr. 207. gr. laganna.  

Farþegar og aðrir sem eiga hagsmuna að gæta geta skotið ágreiningi er varðar fjárhagslegar 
kröfur og einkaréttarlega hagsmuni samkvæmt ákvæðum XVI. kafla laga um loftferðir til SGS, 
sbr. 1. mgr. 208. gr. laganna. Náist ekki samkomulag eða sátt skal SGS skera úr ágreiningi með 
úrskurði.  
 
Samkvæmt 1. mgr. 204. gr. sömu laga er flugrekanda skylt að veita farþegum aðstoð og eftir 
atvikum greiða þeim bætur, í samræmi við þau skilyrði sem sett eru í reglugerð sem ráðherra 
setur, ef: tjón hefur orðið vegna tafa á flutningi, farþega er neitað um far, flugi er aflýst eða 
þegar flutningi er flýtt. 
 
Um réttindi flugfarþega er fjallað í reglugerð EB nr. 261/2004 um sameiginlegar reglur um 
skaðabætur og aðstoð til handa farþegum sem neitað er um far og þegar flugi er aflýst eða mikil 
seinkun verður, sem var innleidd hér á landi með reglugerð nr. 466/2024. Samkvæmt 2. gr. 
reglugerðar nr. 466/2024 er SGS sá aðili sem ber ábyrgð á framkvæmd reglugerðarinnar 
samanber 16. gr. reglugerðar EB nr. 261/2004.  
 
Um aflýsingu flugs og þá aðstoð sem flugrekandi skal veita í slíkum tilvikum er fjallað um í 5. 
gr. reglugerðar EB nr. 261/2004. Samkvæmt 1. mgr. 5. gr. skal farþegum ef flugi er aflýst, boðin 
aðstoð af hálfu flugrekandans í samræmi við 8. gr. og a-lið 1. mgr. 9. gr. og 2. mgr. 9. gr. Í 8. 
gr. reglugerðarinnar er fjallað um rétt farþega til þess að fá endurgreitt eða að fá flugleið breytt.  
Þar kemur nánar tiltekið fram að flugfarþegar eigi eftirfarandi kosta völ; að fá innan sjö daga 
endurgreitt að fullu upprunalegt verð farmiðans, að breyta flugleið með sambærilegum 
flutningsskilyrðum til lokaákvörðunarstaðar eins fljótt og auðið er eða að breyta flugleið með 
sambærilegum flutningsskilyrðum og komast til lokaákvörðunarstaðar síðar meir. 
 
Auk framangreinds gildir að sé flugi aflýst eiga farþegar rétt á skaðabótum frá flugrekanda í 
samræmi við 7. gr., hafi ekki verið tilkynnt um aflýsingu á þann hátt sem mælt er um í i) – iii) 
liðum c-liðar 1. mgr. 5. gr. Þetta gildir nema flugrekandi geti sýnt fram á að flugi hafi verið 
aflýst af völdum óviðráðanlegra aðstæðna sem ekki hefði verið hægt að afstýra jafnvel þótt 
gerðar hefðu verið allar nauðsynlegar ráðstafanir, sbr. 3. mgr. 5 gr. reglugerðarinnar.  

Loftferðalögum nr. 80/2022 og reglugerð EB nr. 261/2004 er ætlað að tryggja ríka vernd fyrir 
farþega sem neytendur flugþjónustu. Meginreglan samkvæmt reglugerð EB nr. 261/2004 er 
réttur farþega til skaðabóta skv. 7. gr. reglugerðarinnar sé um að ræða aflýsingu eða mikla 
seinkun á brottfarartíma flugs og ber að skýra undantekningarreglu 3. mgr. 5. gr. 
reglugerðarinnar þröngt, sbr. dóm Evrópudómstólsins frá 22. desember 2008, í máli C-549/07 
Friederike Wallentin-Hermann v Alitalia. 

Staðlaðar skaðabætur 
Fyrir liggur í málinu að kvartendur áttu bókað far með flugi nr. OG111 frá Boston til 
Keflavíkurflugvallar þann 23. apríl 2023 og að fluginu var aflýst með tilkynningu skömmu fyrir 
flug. Álitaefni er hvort aflýsing á flugi kvartenda sé bótaskyld á grundvelli reglugerðar EB nr. 
261/2004, sbr. reglugerð nr. 466/2024. Í því samhengi kemur til skoðunar hvort að aflýsingu á 
flugi kvartenda megi rekja til óviðráðanlegra aðstæðna í skilningi 3. mgr. 5. gr. reglugerðar EB 



 

4 
 

nr. 261/2004 og hvort að félagið hafi lagt sig fram við að takmarka afleiðingar af hinum 
óviðráðanlegum aðstæðum eftir bestu getu.  
Undir meðferð málsins aflaði SGS álits sérfræðings í flugrekstrardeild SGS. Að mati 
sérfræðingsins mega flugrekendur búast við að nota súrefniskúta á ferðum sínum. Það tengist 
innri starfsemi flugrekandans að hafa meðferðis þann fjölda súrefniskúta sem tilskilinn er og að 
bregðast við þegar á skortir. Verður þannig að telja að skilyrðið um óviðráðanlegar aðstæður sé 
ekki uppfyllt.  

Með hliðsjón af þeim upplýsingum sem koma fram í svari sérfræðings flugrekstrardeildar SGS 
og í ljósi þess að túlka ber undantekningarregluna í 3. mgr. 5. gr. reglugerðar EB nr. 261/2004 
þröngt, er það mat SGS að WA hafi ekki sýnt fram á að umrædd seinkun á komu kvartenda á 
lokaákvörðunarstað hafi verið valdið af óviðráðanlegum aðstæðum í skilningi 3. mgr. 5. gr. 
reglugerðarinnar.  

Er það mat SGS að kvartendur eigi rétt á stöðluðum skaðabótum úr hendi PA samkvæmt b-lið 
1. mgr. 7. gr. og c-lið 1. mgr. 5. gr. reglugerðar EB nr. 261/2003 vegna aflýsingar á flugi PA 
þann 23. apríl 2023. Eru skilyrði bótaskyldu skv. 7. gr. reglugerðar EB nr. 261/2004 því uppfyllt 
og krafa kvartenda um skaðabætur samþykkt.   

 
Endurgreiðsla útlagðs kostnaðar 
Kvartendur útveguðu sér sjálfir flug á lokaáfangastað. Kvartendur gera kröfu um að fá 
endurgreiddan þann kostnað sem þeir urðu fyrir við að komast á áfangastað. Samkvæmt 8. gr. 
reglugerð EB nr. 261/2004, sbr. 1. mgr. 5. gr. sömu reglugerðar, ber flugrekanda skylda til að 
bjóða viðkomandi farþegum aðstoð skv. a-c lið 1. mgr. 8. gr. reglugerðarinnar þegar flugi er 
aflýst. Aðstoðin sem tilgreind er í a-c lið 1. mgr. 8. gr. reglugerðarinnar er að bjóða viðkomandi 
farþega endurgreiðslu á flugfargjaldi, endurbóka hann með öðru flugi eins fljótt og auðið er eða 
síðar meir við fyrstu hentugleika fyrir farþegann, með fyrirvara um sætaframboð. Með 
tilkynningu, sem PA sendi vegna aflýsingar flugsins, var kvartendum boðið að velja einn 
fjögurra valmöguleika, sem lutu að nýrri flugleið og endurgreiðslu á flugfargjaldi. Með því að 
bjóða kvartanda þessa valmöguleika fullnægði PA skyldu sinni skv. 8. gr. reglugerðarinnar.  
 
Fyrir liggur að kvartandi valdi að ferðast með öðrum flugrekanda á áfangastað. Í leiðbeiningum 
með reglugerð nr. EB nr. 261/2004 kemur fram um rétt til aðstoðar skv. 8. gr.: 
 

However, if an air carrier can demonstrate that it has contacted the passengers who have 
accepted to give their personal contact details, and that it has sought to provide the 
assistance required by Article 8, but the passengers have nonetheless made their own 
assistance or re-routing arrangements, then the air carrier may conclude that it is not 
responsible for any additional costs the passengers have incurred and may decide not to 
reimburse them.  
 

Með hliðsjón af framangreindu er það mat SGS að PA hafi fullnægt skyldum sínum skv. 8. gr. 
reglugerðar EB nr. 261/2004 gagnvart kvartendum og að kvartendur eigi ekki rétt á að fá 
endurgreiddan þann kostnað sem þeir urðu fyrir við að komast á áfangastað.  

Ú r s k u r ð a r o r ð 

Play ber að greiða hverjum kvartanda fyrir sig staðlaðar skaðabætur að upphæð 400 evrur skv. 
b‐lið 1. mgr. 7. gr. reglugerðar EB nr. 261/2004 sbr. reglugerð nr. 466/2024, vegna aflýsingar 
á flugi nr. OG111 þann 23. apríl 2023. 
 
Kröfum kvartenda um endurgreiðslu útlagðs kostnaðar úr hendi PA er hafnað.  
 
Samkvæmt 4. mgr. 208. gr. laga um loftferðir nr. 80/2022 verður úrskurði Samgöngustofu ekki 
skotið til annarra stjórnvalda. Þegar úrskurður hefur verið kveðinn upp geta aðilar lagt ágreining 
sinn fyrir dómstól á venjulegan máta. Málshöfðun frestar ekki heimild til aðfarar skv. 6. mgr. 
208. gr.  
 

Í 5. mgr. 208. gr. laga um loftferðir nr. 80/2022 er kveðið á um að vilji flugrekandi eða 
rekstraraðili flugvallar ekki una úrskurði skal hann tilkynna Samgöngustofu um það með 
skýrum og sannanlegum hætti innan 30 daga frá því að honum er tilkynnt um úrskurðinn. 
Flugrekandi eða rekstraraðili flugvallar getur óskað eftir endurupptöku úrskurðar skv. 1. mgr. 
24. gr. stjórnsýslulaga, nr. 37/1993, og frestar það réttaráhrifum úrskurðar. Að liðnum fresti 
verður mál ekki endurupptekið að ósk aðila. 
 
Samkvæmt 6. mgr. 208. gr. laga um loftferðir nr. 80/2022 eru úrskurðir Samgöngustofu 
aðfararhæfir þegar  frestur skv. 5. mgr. 208. gr. laganna er liðinn og tilkynning hefur ekki borist 
stofnuninni frá flugrekanda eða rekstraraðila flugvallar.  
 
 

Reykjavík, 7. nóvember 2024 
 
 

Kristín Helga Markúsdóttir                                                               Ómar Sveinsson 
 
 

 
 


